
Hoz es Amisonch o il 
Di dals morts

Ils blers dis specials daja per render 
attent ad alch viv sco per exaimpel il 
Di dal giat o il Di dal chan. Ils 1. ed 
ils 2 da november es quai ün pa oter, 
quels dis pensaina a tuot ils chars 
umans chi sun fingià morts.
Amisonch, ils 1. da november es ün di 
religius da la baselgia catolica per 
pensar a tuot ils sonchs. Perquai cha 
quel di es eir ün firà e tschertas per-
sunas han liber, van ellas da las jadas 
fingià quel di sün sunteri per visitar 
las fossas da paraints o d’amis chi 
sun fingià morts.
Illa religiun cristiana as craja cha’ls 
umans hajan ün’orma, damaja chi 
sajan daplü co be il corp. L’orma es 
quai chi fa unic a mincha uman, 
sco ch’el resainta a pensa. I’l cristia-
nissem as craja cha l’orma va i’l 
paradis cur ch’ün uman moura. Per-
quai es ils 2 da november il «Di dals 
morts» e lura, o fingià ün di avant, 
a’s metta fluors o chandailas sülla 
fossa dad üna persuna morta.
Quista tradiziun da’s regordar dals 
morts e da lur ormas daja in blers 
oters pajais sün quist muond. Ma i 
nun es dapertuot alch trist. I’l Mexico 
per exaimpel ha quel di eir nom 

«Día de los Muertos» ed id es ün di 
da festa plain culur. Las Mexicanas ed 
ils Mexicans crajan cha’ls morts 
tuornan quel di a chasa per visitar lur 
famiglias. Perquai decoreschan els 
las chasas e las fossas cun fluors da 
palperi in tuot las culurs. I dà 
dutscharias in fuorma da chavazzas 
o skelets ed ils umans rian, ballan 
e quintan da las persunas chi sun 
mortas.
Pellas Mexicanas e Mexicans nun es la 
mort alch sgrischaivel, mo bain üna 
part da la vita. Perquai festageschan 
els il «Día de los Muertos», il Di dals 
morts sco gronda festa plain allegria.

Amisonch ed il Di dals morts

Hast tü fingià dudi 
dal «Di dals morts» o dal 
«Día de los Muertos»?

Ideas per as regordar dals 
ed onurar als morts

Fa ün bel disegn 
cun culurs dad aua.

Guarda ün album da fotografias vegl, 
ingio cha tü chattast fotografias 
da las persunas chi nu sun plü pro nus.

Scriva üna carta o üna poesia.

Quinta ad inchün da tia famiglia chi’d 
es plü giuven co tü dad ün paraint 
chi nu viva plü.

Fa ün dessert o alch oter da mangiar cha 
la persuna morta vaiva jent o chi 
tocca pro vossa tradiziun da famiglia.

Est fingià statta o stat üna jada sün 
sunteri? Ün sunteri es ün lö special. 
I’s disch cha’ls morts chattan quia lur 
pos, dimena esa da star fich quiet 
sün sunteri. Quai ha eir da chefar cun 
respet invers ils confamiliars ed amis 
chi visitan las fossas. Tü badarast – 

sün sunteri regna ün’atmosfera fich 
speciala. I nu’s sto avair temma, 
ma tuottüna esa meglder da visitar ün 
sunteri insembel cun üna persuna 
creschüda. Culla persuna creschüda 
poust discuter las dumondas qua 
suotvart e tuot quai chi’t vain adim-
maint a reguard il tema vita e mort 
dürant vossa visita sün sunteri.

Fa üna visita al sunteri

Daja üna fossa dad ün 
paraint sün sunteri?

Tschercha la plü bella 
fossa sün sunteri.

Guarda las datas süls craps da fossa. 
Cura sun las persunas naschüdas? 
Cura suna mortas?

Che crajast tü: Co han ellas vivü?

Tü douvrast:

•	üna chandaila da morts sainza 
	 decoraziuns

•	culurs per disegnar sün vaider 
	 o fieuters permanents

•	tacharöls permanents

•	oter material per decorar sco 
	 bindels da culur, corals, 
	 pennas, etc.

Stübgia per chi cha tü voust decorar 
la chandaila da morts. Chenünas 
d’eiran las culurs predilettas da quista 
persuna? Ha quista persuna gnü üna 
bes-cha chasana o ün hobi special? 
Disegna alch chi s’affà culla persuna. 
Fa il prüm üna skizza sün palperi e 
pür davo sül vaider da la chandaila. 
Decorescha la chandaila cun bindels 
da culur o tacha sü oter material da 
decoraziun.
Scha tü voust decorar üna chandaila 
da morts per üna persuna cha tü 
nu cugnuschaivast, t’imaginescha 
simplamaing che cha quella per-
suna pudess avair gnü jent.
Tü poust eir disegnar simbols sco 
cours, stailas o cruschs.
Maina la chandaila sün sunteri e 
tilla plazzescha sün üna fossa.

Decorescha üna chandaila 
da morts

